
শ্রীপার্বতীপুত্র , মাং  পাহি  বল্লীশ ,
ত্বত্পাদপংকেজ  সেবারতোঽহং , ত্বদীযাং  নুতিং
দেবভাষাগতাং  কর্তুমারব্ধবানস্মি ,
সংকল্পসিদ্ধিং  কৃতার্থং  কুরু  ত্বম্  ।

ভজে  ত্বাং  সদানংদরূপং , মহানংদদাতারমাদ্যং , পরেশং ,
কলত্রোল্লসত্পার্শ্বযুগ্মং , বরেণ্যং ,
বিরূপাক্ষপুত্রং , সুরারাধ্যমীশং ,
রবীংদ্বগ্নিনেত্রং , দ্বিষড্বাহু  সংশোভিতং ,
নারদাগস্ত্যকণ্বাত্রিজাবালিবাল্মীকিব্যাসাদি
সংকীর্তিতং , দেবরাট্পুত্রিকালিংগিতাংগং ,
বিযদ্বাহিনীনংদনং , বিষ্ণুরূপং , মহোগ্রং , উদগ্রং ,
সুতীক্ষং , মহাদেববক্ত্রাব্জভানুং , পদাংভোজসেবা
সমাযাত  ভক্তালি  সংরক্ষণাযত্ত  চিত্তং , উমা  শর্ব
গংগাগ্নি  ষট্কৃত্তিকা  বিষ্ণু  ব্রহ্মেংদ্র
দিক্পাল  সংপূতসদ্যত্ন  নির্বর্তিতোত্কৃষ্ট
সুশ্রীতপোযজ্ঞ  সংলব্ধরূপং , মযূরাধিরূঢং ,
ভবাংভোধিপোতং , গুহং  বারিজাক্ষং , গুরুং  সর্বরূপং ,
নতানাং  শরণ্যং , বুধানাং  বরেণ্যং , সুবিজ্ঞানবেদ্যং
, পরং , পারহীনং , পরাশক্তিপুত্রং , জগজ্জাল  নির্মাণ
সংপালনাহার্যকারং , সুরাণাং  বরং , সুস্থিরং ,
সুংদরাংগং , স্বভাক্তাংতরংগাব্জ  সংচারশীলং ,
সুসৌংদর্যগাংভীর্য  সুস্থৈর্যযুক্তং ,
দ্বিষড্বাহু  সংখ্যাযুধ  শ্রেণিরম্যং , মহাংতং ,
মহাপাপদাবাগ্নি  মেঘং , অমোঘং , প্রসন্নং , অচিংত্য
প্রভাবং , সুপূজা  সুতৃপ্তং , নমল্লোক  কল্পং , অখংড
স্বরূপং , সুতেজোমযং , দিব্যদেহং ,
ভবধ্বাংতনাশাযসূর্যং , দরোন্মীলিতাংভোজনেত্রং ,
সুরানীক  সংপূজিতং , লোকশস্তং ,
সুহস্তাধৃতানেকশস্ত্রং , নিরালংবমাভাসমাত্রং
শিখামধ্যবাসং , পরং  ধামমাদ্যংতহীনং , সমস্তাঘহারং ,
সদানংদদং , সর্বসংপত্প্রদং , সর্বরোগাপহং ,
ভক্তকার্যার্থসংপাদকং , শক্তিহস্তং ,
সুতারুণ্যলাবণ্যকারুণ্যরূপং , সহস্রার্ক  সংকাশ
সৌবর্ণহারালি  সংশোভিতং , ষণ্মুখং , কুংডলানাং



বিরাজত্সুকাংত্যং  চিত্তের্গংডভাগৈঃ  সুসংশোভিতং
, ভক্তপালং , ভবানীসুতং , দেবমীশং , কৃপাবারিকল্লোল
ভাস্বত্কটাক্ষং , ভজে  শর্বপুত্রং , ভজে  কার্তিকেযং ,
ভজে  পার্বতেযং , ভজে  পাপনাশং , ভজে  বাহুলেযং , ভজে
সাধুপালং , ভজে  সর্পরূপং , ভজে  ভক্তিলভ্যং , ভজে
রত্নভূষং , ভজে  তারকারিং , দরস্মেরবক্ত্রং ,
শিখিস্থং , সুরূপং , কটিন্যস্ত  হস্তং , কুমারং , ভজেঽহং
মহাদেব , সংসারপংকাব্ধি  সম্মগ্নমজ্ঞানিনং
পাপভূযিষ্ঠমার্গে  চরং  পাপশীলং , পবিত্রং  কুরু  ত্বং
প্রভো , ত্বত্কৃপাবীক্ষণৈর্মাং  প্রসীদ , প্রসীদ
প্রপন্নার্তিহারায  সংসিদ্ধ , মাং  পাহি  বল্লীশ ,
শ্রীদেবসেনেশ , তুভ্যং  নমো  দেব , দেবেশ , সর্বেশ ,
সর্বাত্মকং , সর্বরূপং , পরং  ত্বাং  ভজেঽহং  ভজেঽহং
ভজেঽহম্  ।

ইতি  শ্রী  ষণ্মুখ  দংডকম্  ॥

